
詹事徐府君集序

作者：王僧孺　南北朝

本作品收錄於《王左丞集》和《全梁文/卷五十一》

君稟靈川岳，懸精辰象，早照珪璋，夙表岐嶷，孝睦天稟，友愛冥深，故以事顯家庭，

聲著同族。年十八，見召為國子生，曳裾持卷，實華庠璧，有均閉戶，靡因餘竈，每攝

齊函丈，左右屬目，蓄以鄰幾之性，加以入神之資，聞一知二，師逸功倍，遊魏闕而不

殊江海，入朝廷而靡異山林，未嘗投刺權門，驅車戚里，遨遊梁董，去來賈郭。時春秋

猶少，人爵未崇，而清風嘉譽，震灼朝野，非直俯致貴仕，故可坐享通侯。而緤馬懸車，

閉門高枕，聇爲詭遇，識此行藏。及皇運聿興，重氛載廓，君藏器待時，合猶符契，陵

扶搖而高鶩，排閶闔而容與，故位隨德顯，任與事隆，重以姿儀端潤，趨眄淹華，寶佩

鳴風，豐貂映日，從容帷扆，綽有餘輝，自綢繆軒陛，十有餘載，溫樹靡答，露事不詶，

省中之言無漏，席下之迹不疑，故以主聖臣賢，應同？璽，以石投水，如鱗縱壑，行稱

表綴，言成模楷，猶復忘彼豐愉，安茲素薄，衣同屢補，食等三杯，車服不事鮮明，室

宇畏其雕奐，九德無遺，百行備舉。至於專心六典，精賾必深，汛遊群籍，菁華無棄，

搦札含毫，必弘靡麗，摛綺縠之思，欝風霞之情，質不傷文，麗而有體。

此南北朝作品在全世界都属于公有领域，因为作者逝世已经超过100年，且作品于1931年

1月1日之前出版。

